
古典小說  第一名   黃絹文             

個人簡介：成功大學中國文學系碩士班一年級 

     

------------------------------------------------------------------------------------------------ 

行吟集 

記一時一地所見所感也。 

 

山中暮景 

步道行吟聽草蟲，天涯極處是朦朧。韶光碎入波光裡，竹籟潛生地籟中。翻葉交馳依舊

燕，飛花不定自由風。誰人拾得流霞去，潑向寒山萬里紅。 

 

夜宿溪頭 

借宿溪頭舍，閑來立短簷。三更螢點夜，一片月懸簾。竹外蛙聲碎，煙中草色添。星光

篩入甕，醉裡說陶潛。 

 

不寐 

半榻流光信所之，珠簾裁就月如絲。東風細釀新寒日，落葉長看獨夜時。晚噪由來嗔宿

鳥，早衰偏怕見春枝。殘更好向無人處，一剖冰心賦短詩。 

 

再過大凍山 

何地不秋光，蟬聲帶夜長。寒山千里色，客路九迴腸。慘淡花空老，依稀月降霜。當年

尋勝處，蔓草鬱蒼蒼。 

 

遊日月潭 

香階苔印石，天外白雲深。嶺色千重碧，鱗光一片金。清波浮日月，野徑入森林。我有

青霞句，偏勞好鳥吟。 

 

大尖山與水社山 

邵族居仙島，安平樂時節。忽傳乾坤變，天光轉瞬絕。九州黑且凍，生事盡廢徹。大尖

與水社。攜手救閫闑。行至珠仔嶼，忽見有雲霓。珠潭水萬重，中有惡龍穴。惡龍長千

尺，五爪堅如鐵。口鼻噴毒霧，尾能劈山裂。金玉不入眼，偏把雙丸竊。忽見老嫗來，

一獻剋龍訣：「但取斧與剪，可使惡龍滅。」又登阿里山，飆風何凜冽。蟆蚊噆肌膚，

黃沙漫天颳。跋涉萬餘里，手足競相裂。掘山復掘山，終將斧剪抉。折返日月潭，雙龍

頑且劣。盤旋戲雙珠，走石亂不敠。英雄安得懼？飛身鬥龍孽！斧斷參天樹，甩尾天地

截。雷電交相雜，崩巖散成屑。鳥獸俱走藏，動地潛魚鱉。器也何神勇，龍也力難奪。



2 
 

快手斬龍頭，萬里飛龍血。夫吞左龍眼，頂日上天闕。妻吞右龍眼，托月更不歇。夫婦

雙化山，衝天何嵽嵲。日月歸本位，生民樂生活。至今珠潭上，還來說英傑。 

 

 

重遊故地因寄友生 

君來府城重，君去府城空。別景如昨日，勝地訪舊蹤。開雲散清影，斷垣生老榕。流光

變綺麗，嘆此造化功。綠波擁白珠，浮舟載鳴蟲。林木多合拱，四草生意濃。觀夕平臺

上，嘉氣海天通。煙霞珊瑚紫，落日瑪瑙紅。重遊只一人，感此意無窮。黃鶑老枝頭，

紅花豈舊叢。青春無限好，其那太匆匆。命也未滿百，到處似飛鴻。雁雁謀稻粱，飛去

各西東。兩處不得意，生涯逐轉蓬。升沉應有定，驅馳亦何功？山河多寂寞，浮雲但依

風。人生動參商，播遷不相逢。思君一罔極，衣帶日漸鬆。安得神仙藥，可以駐形容。 

 

華廈好 

自是仙山會靈氣，生得奇木何姣姣。盤根常有犬兔在，大蓋童童聚禽鳥。春繁青葉青成

陰，秋有實來實滿道。崢嶸不知幾千歲，駭雷激電尚自保。可憐成長都更地，一朝空拳

對鐵爪。獸驚逃，鳥翻巢，撐天老樹傍路倒。行人不見風走石，但見華廈鬥精巧。運鬼

斧，倩神造，廣告競說華廈好。勁勢敢與天比高，世間號作無價寶。皂蓋朱轓爭相走，

福地從此不生草。 

 

春至系館 

瓦疊魚鱗雲疊水，流光坐眺小樓東。一春寒織黃梅雨，幾處窗敲翠竹風。系館往來飛野

雀。煙花容易又新叢。遊人只向枝頭看，談笑聲中踏落紅。 

 

牆縫蒲公英 

初謝明黃蒲公英，紛紛飛絮色如玉。白絨不肯隨泥滓，借得好風出地軸。扶搖直上幾千

里，追星逐電一何速。鳳高舉兮披霞彩，龍穿雲兮駕帝服。青冥一色無終始，河海如絲

山如粟。風鴻洞也風不絕，絨翻身也下林麓。銀河殷勤遠相送，憑虛化為千尺瀑。絲雨

跳珠織輕霧，野蔓山花觀不足。落英翻成輕舟蓋，黃葉點水作艫舳。仙境不用添錦色，

飛泉蜿蜒出山谷。哀哉此地走獸絕，高樓灰桿起平陸。電線交羅織天蓋，煙閉陰陽氣黲

黷。鵲繞三匝無著處，柏油積瘴草木禿。白絨願住五濁世，側身牆縫亦甘宿。抽芽接露

挺瘦骨，發葉拓花春秋復。一生飢寒又何懼，要為天下化新綠。 

 

 


